
AN Taldeak datozen lau urteetan 359 enplegu sortuko dituela iragarri du 

Sanz Lehendakariak eta kooperatiba-taldearen zuzendaritzak 2010-2013 aldirako Plan Estrategikoa jendaurrean aurkeztu dute
Asteazkena, 2010eko ekainaren 2a.  Miguel Sanz Sesma Nafarroako Gobernuko Lehendakariak eta sektore agroindustrialeko kooperatiben AN Taldeko zuzendaritzak 2010-2013 aldirako Plan Estrategiko berria jendaurrean aurkeztu dute gaur goizean. Plan horretarako 53,78 milioi euroko inbertsioa ezarri da, eta kopuru horri zirkulatzailean egindako beste 31,94 milioi euroko inbertsioa gehitu behar zaio. Inbertsio berriek 359 enplegu berri sortuko dituzte eta kooperatiba-taldeak 162,6 milioi euroko fakturazio-gorakada izango du.  

Planak kooperatiba-taldearen jarduera guztietan enpresa jardunak ditu –zerealak, frutak eta barazkiak, haragia, hornikuntzak eta zerbitzuak-. Jendaurreko aurkezpenaren aurretik, Francisco Arrarás AN Taldeko presidenteak, Francisco Ardanaz presidenteordeak, José Javier Pagola idazkariak eta Jesús Sarasa zuzendari nagusiak Plana Sanz Lehendakariari aurkeztu diote, Nafarroako Jauregian gaur egindako bileran. Bilera horretara Begoña Sanzberro Iturriria Ingurumeneko eta Landa Garapeneko kontseilaria ere joan da. 
Hasieran, Miguel Sanz Lehendakariari 2005ean aurkeztutako aurreko Plan Estrategikoaren emaitzak berrikusi dira. Une hartan 51 milioi euroko inbertsio-aurreikuspena egin zen 265 enplegu berri sortzeko. Egiatan, gauzatutako inbertsioa 44,5 milioi eurokoa izan da eta sortutako enplegu berriak 351 izan dira, aurreikusitakoak baino 86 gehiago.

Modu horretan, AN Taldeak, enpresa guztiekin, 2009ko ekitaldiaren amaieran, 554,15 milioi euroko fakturazioa, 1.329 langile zuzen, 137 kooperatiba bazkide Nafarroan, Aragoin, Gaztela eta Leonen, Errioxan eta EAEn eta gutxi gorabehera 23.000 nekazari eta abeltzain bazkide zituen.

Hona hemen 2010-2013 aldirako onetsitako Plan Estrategikoaren helburuak: 

  - Bezeroen hazkundeari eta banaketa handiari erreparatzea. Horren eraginez, AN Taldeak masa kritikoa behar du, bolumen handiagoak.

  - Industrien eskaerari erreparatzea. Kasu askotan, industriek orain Nafarroan eskas dauden lehengaiak behar dituzte.

  - AN Taldeak Espainian zerealen salmentarako duen zentralaren lidergoa aprobetxatzea bolumena handitzeko.

  - Kooperatiba bazkideetako nekazari eta abeltzainei garapen alternatibak ematea, kasu askotan, Nafarroako Ubidea errentagarri bihurtzen duten produktu berriekin.

  Horretarako, I+G+b helburu orokor moduan, hurrengo hauek garatzea aurreikusi da: laborantza eta ekoizpen berriak, aplikazio berriak eta dinamismoa ekoizpen arlo berrietan, eta egitura osoa etengabeko aldaketetara egokitzea. Erronka moduan, sektorearen bilakaera planteatu da kooperatiba industria puntakoa izan dadin AN Taldeko arlo guztietan, baita landa-ingurua mantentzea, industria-ehuna dibertsifikatzea, lurraldearen antolamenduari ekarpena egitea, ureztatze berriak martxan ipintzea eta nekazaritza-jarduerarekin ingurumenari ekarpena egitea, azken hori, basoekin batera, CO2-ren kontsumitzaile handia baita. 

    Goian aipatutako helburu orokorrak honela zehazten dira:

  - Zerealak: merkaturatze bolumena handitzea eta bazkideei zerbitzuak eta hornidurak ematea kooperatiba berriak gehituta, AN Taldeak Espainian duen zentralaren lidergoa aprobetxatuz, azken ekitaldiaren amaieran 750.000 tona zituen eta. Merkataritza-hazkundea 250.000 tonakoa izatea aurreikusi da, fakturazioa 30 milioi euro handitzea eta 0,5 milioiko inbertsioa, aurreko horri zirkulatzailean egindako 1,5 milioiko inbertsioa gehitu behar zaiolarik. Jarduera horren bidez, kooperatiba berriekin hazten jarraitu nahi da.

  - Baratzeak: laborantza berriak izan nahi dira Nafarroako Ubideko ureztatzeak errentagarriak izan daitezen, izozte-industria lehengaiekin hornitu nahi da Foru Komunitatean orain ez baitago nahikoa, freskoaren merkatuan hazi nahi da, banaketa arloko kokapena hobetu nahi da, hornitzaile fidagarri moduan banaketa handian onartzeko moduko masa kritikoa erdietsiz, eta nekazaritza zerbitzuak eta I+G+b proiektuak bultzatu nahi dira. Atal honetan 5,67 milioi euroko inbertsioa egingo da, gehi 12 milioi euro zirkulatzailean. Horrez gain, 193 enplegu berri sortu nahi dira, fakturazioa beste 44,4 milioi handitzeko. Jardunak freskoaren zentroetan, zein Riberega eraldatze-fabrikan eta 4. eta 5. gamako fabrikan egingo dira.

  - Haragia: egunean 100.000 oilasko eta 800 txerri baino gehiago merkaturatzen diren arren, xedea behar den besteko dimentsioa lortzea da hurrengo hauek artatzeko: azalera handietan dibertsifikatutako eskaera, esportazio jarraituko garapena duten merkatuetan dibertsifikatzea eta kooperatibaren balio-katea osoan handitzea (inkubagailua, granjak, industria-prozesatzea eta merkaturatzea). 30,18 milioi euroko inbertsio orokorra, gehi 17,44 milioi euro zirkulatzailean, eta 151 enplegu berri sortzea aurreikusi da, fakturazioa 70 milioi handitzeko. Inbertsioak kate osoan egingo dira: arrautzarako granjetan, inkubagailuetan, ekoizpen granjetan, prozesatze zentroan eta merkaturatzean.

  - Beste arlo batzuk: aurreko hazkundeei aurre egiteko eta zerbitzu berriak emateko, 17,43 milioi euroko inbertsioa aurreikusi da, gehi milioi bat zirkulatzailean, 15 lanpostu berri sortzea eta fakturazioa beste 19,2 milioi handitzea. Atal honetan, inbertsiorik handiena Caparrosoko Biogas fabrikan, pentsuen fabrikan, hornikuntzetan eta kooperatiben eta zerbitzuen zentralizazioan egin da. 

Hurrengo proiektuak
AN Taldeko proiektuen barruan, Caparrosoko Biogas planta eta Martzillako inkubazio planta aipatu behar dira. 

Gaur egun Caparrosoko Biogas planta eraikitzen ari dira. Aurtengo urtearen amaieran abian egotea aurreikusi da eta 19 pertsona izango ditu lanean, zuzeneko eta zeharkako enpleguak kontuan hartuta. 
Bestalde, taldea Martzillan inkubazio planta bat eraikitzeko proiektua egiten ari da. Aurreikuspenen arabera, planta aurtengo urtearen amaieran edo datorren urtearen hasieran jarriko da martxan. Planta honek 14 lanpostu sortuko dituela kalkulatu da.
(






( Oharra: www.navarra.es helbideko “Berriak” atalean prentsa-ohar honekin lotutako argazki bat eskaintzen da.

